
VERANTWOORDING

NOODSAAK EN DOEL VAN DIE STUDIE

Dit word toenemend duidelik dat die tradisionele kerklike ordening soos dit in die
gereformeerde kerkregtelike tradisie na vore kom binne die geledere van die Nederduitse
Gereformeerde Kerk (hierna Ned Geref Kerk). bevraagteken en selfs eenkant gelaat word
(Janse van Rensburg 1998:82evv: Nel 1986:3. vgl Erasmus & Kellerman 1995:604).
Verskeie ander modelle word voorgestel en geimplimenteer as (meer) Skriftuurlik en
sosiaal-wetenskaplik meer verantwoord. asook meer na die behoeftes van die moderne
mens (Ned Geref Kerk Agenda 1994a:275-281; Potgieter 1997:21ev). Dit is 'n feit dat
baie van die moderne besinnings oor hierdie saak vanuit 'n kerkregtelike hoek in die

geledere van die Ned Geref Kerk steeds werk met die resultate van kerkregtelike arbeid

“wat vanuit die sestiende eeu steeds op min of meer dieselfde lyn loop. ook wat

Skrifberoep betref (vgl byvoorbeeld Burger 1999:40. Brown 1995, Kleynhans 1984,
1985 en Rossouw 1988). Dit is egter ook onbetwisbaar dat eksegetiese metodes en
hermeneutiese beginsels binne Ned Geref Kerk-geledere die afgelope vier dekades
drasties verander het (Deist 1994:iii. 261-313). Moderne historiese en literére metodes
het toenemend vraagtekens van buite die kerkreg oor die Skriftuurlike fundering van
kerklike ordening laat ontstaan (vgl byvoorbeeld Banks 1980, Brown 1984,
Schnackenburg 1974 en Schweizer 1961). terwyl die kerkreg self stil is hieroor of bloot
terugkom by die ou antwoorde. Aan die ander kant wil dit voorkom of die Skrifbewyse
van diegene wat. veral uit die Diakonologie. vernuwend werk baie keer bloot in diens
van beginsels vanuit die sosiale wetenskappe staan (vgl Hendriks & Van der Merwe
1§95 en Heyns 1992). Sommige hiervan word oorwegend vanuit 'n praktykteorie
begrond. sonder om die Skrif op 'n wesenlike manier aan die orde te stel (vgl Ned Geref
Kerk Agenda 1994a:288¢v en Kotze 1987:170). Dit is dus 'n wesenlike vraag'of baie van

die nuwe modelle nie op wankelrige Skriftuurlike bene staan nie. Die resultate van die

~ondersoeke vanuit die Nuwe Testamentiese wetenskap oor die kerk. waarvan heelwat die

afgelope vyftig jaar verskyn het. is dus selde doelbewus van toepassing gemaak op die
Ned Geref Kerkorde en praktyk. Dieselfde geld vir die proefskrif van A J Bronkhorst met
die titel Schrifi en kerkorde wat in 1947 in Nederland gepubliseer is. Hierdie proefskrif
en 'n artikel met die dieselfde titel wat hy baie later as deel van "n bundel oor die kerkreg

geskryf het (Bronkhorst 1992). is tot op hede die enigste omvattende studie in

gereformeerde kringe wat doelbewus met moderne eksegetiese metodes vanuit 'n
geheeloorsig oor die Nuwe Testament die vraag na 'n kerklike orde ondersoek het. Dit
word egter selde gebruik in die besinning oor kerklike ordening in Ned Geref
Kerkgeledere. Beide genoemde werke van Bronkhorst het ook "n leemte, naamlik dat die
Ou Testament baie kursories aan die orde kom. Dieselfde geld vir byvoorbeeld Smit
(1984) wat. benewens die feit dat hy nie die gegewens in die Ou Testament verreken nie.
slegs enkele gedeeltes uit die Nuwe Testament nagaan om gevolgtrekkings te maak oor

bepaalde aspekte van God se orde vir sy kerk.

In die lig van bogenoemde. en die oortuiging dat die hele Skrif weldeeglik ter sake is in
die soeke na 'n kerklike ordening vir die praktyk van 'die kerk se lewe in die wéreld. wil
hierdie studie die resultate van die moderne Bybelwetenskappe oor enkele aspekte van
die kerk in die Skrif aanwend om die veelkantigheid van die beeld van die kérk in die
Skrif uit te lig, die konstantes ten opsigte van die beeld van die kerk in die Skrif na vore
te bring. die kerkordelike implikasies van eersgenoemde twee uit te lig en as buitelyne
vir ‘n kerklike ordening wat oral moet geld. aan te bied. In die proses word in gesprek

getree met enkele voorbeelde vanuit die tradisie en die huidige praktyk.

WERKSWYSE EN HIPOTESE STELLINGS

In Deel 1 word gekonsentreer op die verskillende beelde van die kerk in die Bybel. Hier
word eerste na die Ou Testamentiese gegewens in hul geheel gekyk. alhoewel dit vanweé
die omvang van die Ou Testament slegs as enkele samevattende lyne beskryf kan word.
Tweedens word die verskillende korpusse in die Nuwe Testament soos dit min of meer in
die geledere van die Nuwe Testamentiese wetenskap aanvaar word, elk op sy eie
bespreek. Wat die beeld van die kerk betref. word twee basiese vrae aan die Skrif gestel,
naamlik wat die kerk is en tweedens hoe die kerk georganiseer is. Die hipotese wat in
hierdie deel ondersoek word, is dat dit uit die Ou Testament en verskillende korpusse van
die Nuwe Testament duidelik is dat die Skrif 'n veelkantige beeld van die kerk vertoon -
‘'n veelkantigheid wat soms selfs byna teenoorgestelde gesigte het en in baie gevalle 'n

refleksie is van die eise van omstandighede.

| In Deel 2 word daar tot 'n Skriftuurlike geheelbeeld van die kerk gekom deur te gaan
soek na sake wat na vore kom in die meeste van die verskillende beelde wat in Deel 1

geteken is. Dieselfde struktuur wat deur die twee vrae in Deel 1 geskep word, word ook




hier hanteer. Die hipotese wat in hierdie deel ondersoek word. is dat daar vanuit die

veelkantigheid van die beeld van die kerk in die Skrif ook bepaalde konstantes na vore

kom waarmee 'n geheelbeeld ten opsigte van kerklike ordening geteken kan word.

In Deel 3 word daar in die lig van die konstantes implikasies vir ‘n kerklike ordening in
die praktyk uitgelig wat as die riglyne vir alle kerklike ordening behoort te geld. Daar
word ook enkele sake uit Deel | ter sprake gebring wat nie as konstantes na vore gekom
het nie; maar tog logies by die gesprek hoort. In hierdie deel kom 'n hele verskeidenheid
aspekte van die kerk en kerklike ordening aan die orde. en word die gereformeerde
tradisie. asook huidige teoretiese besinnings en tendense in die praktyk. by die gesprek
betrek. Hier word veral gekonsentreer op die kerklik;e ordening in die Ned Geref Kerk.
alhoewel dit nie slaafs gedoen is nie. Die gespreksgenote word ook op verskillende
maniere in die studie betrek. In sommige gevalle het dit bloot bepaalde onderWerpe ter
berde gebring. terwyl dit in ander gevalle meer breedvoerig bespreek is. Die hipoteses
wat in hierdie deel ondersoek word. is die volgende:

- In die lig van die konstantes of die geheelbeeld van die kerk is daar bepaalde sake wat
op een of ander manier in alle kerklike ordening ter sprake behoort te kom om enersyds
pragmatisme en willekeur te voorkom., maar andersyds ook die ruimte te skep vir
verskeidenheid na die eise van plaaslike omstandighede.

- Die kerklike ordening binne die gereformeerde tradisie en by name die Ned Geref Kerk
vertoon, wat sekere aspekte betref. 'n bepaalde eensydigheid wat enersyds wel 'n
regmatige refleksie is van die eise van omstandighede. maar andersyds in die lig van die
konstantes of dan die geheelbeeld van die kerk tog gebreke vertoon wat aandag behoort
“te kry.

- Die modelle vir kerklike ordening wat die afgelope dekade of wat meer in onder meer
Ned Geref Kerk-geledere vanuit die Diakonologie voorgestel word in die plek van die
meer tradisionele vorme, is in die lig van die konstantes eensydig en staan plek-plek selfs

op wankelrige Skriftuurlike bene.

NAVORSINGSMETODES

Hierdiei studie is 'n vergelykende literatuurstudie. Aangesien dit 'n studie vanuit die
Ekklesiologie is. is in die bestudering van die tersaaklike Skrifgedeeltes in Deel 1 meer
van die resultate uit die Bibliologiese vakke gebruik as van intensiewe ontledings van die

teks self. alhoewel eje eksegetiese werk wel gedoen is waar dit noodsaaklik is. Tensy dit

werklik relevant is. 1s verskillende standpunte ook nie met mekaar vergelyk nie, maar is
eerder gekonsentreer om die keuse vir bepaalde standpunte positief te motiveer. Daar is
gepoog om meer resente Bibliologiese studies wat met moderne historiese en literére
metodes werk, te gebruik sonder om doelbewus 'n keuse te maak vir meer behoudende of
meer kritiese werke. Die voorbehoude waarmee dit gedoen is. hou hoofsaaklik in dat daar
nie soseer vanuit die historiese kritiek gevra is na die hipotetiese gemeenskappe agter die
teks nie. maar na die beelde van die kerk soos dit na vore kom in die Bybelteks wat
bestudeer is. Dieselfde voorbehoude geld vir die sosiologiese modelle wat in onlangse -
jare deur sommige skrywers gebruik is om sosiale verskynsels in die Nuwe
Testamentiese gemeenskappe te verklaar en gevolgtrekkings oor die gemeenskappe self
te maak. In hierdie deel is gepoog om in die bespreking van die verskillende korpusse
tersaaklike onderwerpe uit te lig soos dit vanuit die teks en die toepaslike literatuur na
vore gekom het en dit dus nie van buite op die betrokke korpus af te dwing nie. Die idee
was om werklik objektief in die eerste plek na die Skrif te luister. Uiteraard is dit in die
lig van die feit dat niemand sonder voorveronderstellings kan werk nie, waarskynlik met
wisselende sukses gedoen. Die feit dat daar ook vanuit die doel van die studie bepaalde
vrae aan die teks gestel is. het waarskynlik ook bygedra tot 'n bepaalde subjektiwiteit.
Dieselfde geld vir Deel 2 waar die resultate van Deel 1 bestudeer is om tot bepaalde
gevolgtrekkings te kom. Deel 2 is in sy geheel 'n samevatting van die sake wat in die
meeste van die verskillende beelde van die kerk in die Skrif na vore kom. alhoewel
enkele verwysings na die relevante literatuur gemaak is. In Deel 3 is hierdie
gevolgtrekkings gebruik om enkele riglyne vir 'n kerklike ordening wat orals in die
praktyk behoort te geld, daar te stel. Dit is gedoen in samehang en gesprek met bestaande
besluite. standpunte, studies en praktyke soos dit in relevante kerkordes. belydenisskrifte,
akademiese werke, populére geskrifte en agendas en handelinge van kerklike
vergaderings neerslag gevind het. Die uitgangspunt vir die stel van riglyne en die
gevolgtrekkings wat daaruit gemaak is, was 'n fund‘ering vanuit die Skrif. Daarom is
probeer om praktiese werklikhede wat die implementering daarvan in die wiele kan ry. so
ver moontlik uit die prentjie te haal. Daar is dus in die rigting van "n ideaal gewerk. In
die gereformeerde tradisie word die Drie Formuliere van Eenheid (as norma normata) as
ooreenkomstig die Skrif (as norma normans) beskou (Wethmar 1993b:50). en was daar
nog altyd 'n wisselwerking tussen die twee in die sin dat die belydenis vanuit die Skrif
uit opkom. maar dat dit ook nog altyd gebruik is om die Skriftuurlikheid van 'n standpunt

te toets (vgl Janse van Rensburg 1998:82). In hierdie studie is laasgenoemde kant van die

belydenis egter 'n bietjie minder op die voorgrond en word dit 6f pertinent 6f by
implikasie onder die meer algemene tipering van die gereformeerde tradisie self aan die
lig van die Skrif onderwerp. Dit gaan immers oor 'n fundering uit die Skrif. en die
Nederlandse Geloofsbelydenis sé self in artikel 7: "En aangesien dit verbode is om iets
by die Woord van God by te voeg of daarvan weg te laat. blyk dit duidelik dat die leer
daarvan heeltemal volmaak en in alle opsigte volkome is. Ons mag geen geskrifte van
mense. hoe heilig die mense ook al was. met die Goddelike Skrif gelykstel nie: ook mag
ons nie die gewoonte of die groot getalle of oudheid of opvolging van tye of persone. of
kerkvergaderings of verordeninge of besluite met dié waarheid van God gelykstel nie.
“want dié waarheid is bo alles". Daar is ook gepoog om in hierdie deel objektief te werk.
maar soos hierbo gemotiveer. kon bepaalde voorveronderstellings moontlik meegespreek
het in die keuse vir onderwerpe en (hopelik) in 'n mindere mate vir standpunte wat

ingeneem 1is.

In die titel van die proefskrif is sprake van "enkele" konstantes. "Enkele" dui enersyds op
die feit dat nie alles wat in elkeen van die verskillende beelde van die kerk in die Skrif na
vore gekom het. in al die beelde teruggevind kan word nie. Daar is dus sake wat uniek is
aan die wyse waarop die kerk in 'n bepaalde gemeenskap tot uiting gekom het.
Andersyds impliseer "enkele" ook dat daar moontlik ander konstantes kan wees wat om
‘ bepaalde redes nie na vore gekom het in hierdie studie nie. Eerstens is gekonsentreer op
die sake wat van kerkordelike belang is. Tweedens is doelbewus 'n keuse gemaak om
tersaaklike inligting oor die kerk aan die orde te stel soos dit vanuit die teks en die
toepaslike literatuur uit die Bibliologiese wetenskappe uit opgekom het (vgl Deel 1).
Derdens is ook 'n redelike direkte brug geslaan tussen die teks en die toepassing en dus is
- daar nie werklik met 'n sogenaamde teologiese eksegese as 'n soort tussenganger gewerk
nie (vgl Bronkhorst 1947:151. 165ev). Dit beteken dat ook nie na bepaalde onderwerpe.
soos wat dit byvoorbeeld in Heyns (1977) of Kiing (1968) se bespreking van die kerk na
vore kom. gaan soek is nie. Daar word dus nie voorgegee om met hierdie studie 'n

volledige geheelbeeld van die kerk soos dit in die Skrif na vore kom. te teken nie.

ENKELE FORMELE SAKE
- Daar is veral in Deel 3 baie interne verwysings gemaak. Hulle word aangedui met 'n

paragraafsimbool (§) en die bepaalde paragraafnommer waarna verwys word.

- Waar daar in die studie na die kerk verwys word met 'n manlike persoonlike
voornaamwoord. word dit altyd inklusief bedoel.

- Alle aanhalings uit die Skrif is gedoen vanuit die Nuwe Afrikaanse Vertaling van die
Bybel (1983) met herfomulerings.

- Afkortings van Bybelboeke is gedoen volgens die lys van afkortings in die Nuwe
Afrikaanse vertaling van die Bybel (1983) met herfomulerings.

- Alle verwysings na en aanhalings uit die Nederlandse Geloofsbelydenis. die
| Heidelbergse Kategismus. die Apostoliese Geloofsbelydenis en die Geloofsbelydenis van
Nicéa is gedoen vanuit die publikasie: Ons Glo... Die drie Formuliere van Eenheid en

Ekumeniese Belydenisse 1988. In die verwysings word die betrokke belydenisskrif eerste

genoem en daarna die artikel of vraag en antwoord ter sprake.




DEEL 1 DIE VEELKANTIGE BEELD VAN DIE KERK IN DIE
SKRIF

1. "N VEELKANTIGE BEELD - "N INLEIDING

[.1 SKRIFBESKOUING

Die titel van die proefskrif bring dic Skrif pertinent in die prentjie. Die vraag is wat
daarmee bedoel word. Op die voetspoor van die gereformeerde tradisic word die Skrif
hier beskou as die besondere openbaring van God, of te wel die Woord van God
(Nederlandse Geloofsbelydenis: Artikel 2; Potgieter 1990:12) waarvan Hy die Auctor
Primarius is (Potgieter 1990:23ev). Dit beteken dat. vasgehou word daaraan dat die
Heilige Gees die verskillende skrywers en samestellers van die verskillende Bybelboeke
geinspireer het en dat die neerslag van hulle werk vandag steeds as die gesaghebbende
Woord van God beskou kan word (Potgieter 1990:22, 24, 26; Roberts s.a.:25, 28ev).
Hicrmee saam word daaraan vasgehou dat dit die Heilige Gees is wat tot vandag toe die
kerk gelei het om slegs die ses en sestig boeke waaruit die Bybel bestaan, as
gesaghebbende Woord van God te beskou. Vanuit hierdie standpunte word daar in
hierdie studie van die uitgangspunt uitgegaan dat God deur sy Woord vir die kerk van
vandag iets sé oor sy wese en sy ordening. Uiteraard moet die kerk in hierdie verband
ook oop wees vir die leiding van die Heilige Gees om dit wat in die Skrif vir en van die
kerk gesé word, na die bedoeling van God in die praktyk toe te pas. Met dit wat tot nou
toe gesé is, word ‘n organiese inspirasieteorie egter nie losgelaat nie (Potgieter 1990:24;
Roberts s.a.:25ev). Binne die ruimte van bogenoemde Skrifbeskouing word aanvaar dat
die Bybel deur mense geskryf is wie se spesificke persoonlikheid, styl, kennis,
agtergrond, omstandighede en oogmerke weerspieél word in dit wat hulle geskryf het
(Potgieter 1990:20, 24; Roberts s.a.:26). Die Skrif vertoon du§ ook ‘n tipies menslike
karakter in dié sin dat daar teenstrydighede en eensydige beskouings na vore kom. Dit is
om hierdie redes dat die Skrif ‘n besondere veelkantige beeld vertoon wat verskillende
sake betref, die kerk ingesluit. Die hipotese wat dan in hierdic deel ondersoek word, is
dat dit uit die Ou Testament en verskillende korpusse van die Nuwe Testament duidelik
is dat die Skrif ‘n veelkantige beeld van die kerk vertoon - ‘n veelkantigheid wat soms
selfs byna teenoorgestelde gesigte het en in baie gevalle ‘n weerspie€ling is van die eise
van omstandighede waarin die kerk hom destyds bevind het. Dit is belangrik om hier op

te merk dat die Skrif eintlik nérens bedoel om ‘n netjies afgeronde bloudruk van die wese




en ordening van die kerk te teken nie. In baie gevalle word terloopse opmerkings of
verwysings hierna gemaak, wat eintlik deel vorm van ‘n groter betoog of verhaal met ‘n
ander oogmerk. In sommige gevalle is dit bloot opmerkings of verwysings na gegewens
sonder om te sé waar dit vandaan kom of daarop uit te brei. In ander gevalle vorm dit
bloot die historiese konteks waarbinne die verhaal afspeel of die betoog gemaak word.
Hierdie veelkantigheid vorm definitief deel van die ontsaglike rykdom van God se
openbaring in die Skrif en weerspieél iets van sy onbegryplike grootheid. Wat die kerk
betref, weerspieé]l die rykdom of dan veelkantigheid ook iets van die dinamiese wyse
waarop die Here sy kerk in staat stel om in sy besondere omstandighede en tyd kerk te
wees soos Hy dit bedoel het. Daarom mag die veelka'ntigheid nie bloot geharmonieer of

selfs geignoreer word nie.

1.2 DIE KORPUSSE ONDER BESPREKING

Uit bogenoemde oortuiging word die veelkantige beeld van die kerk ondersoek aan die
hand van die verskillende korpusse in die Skrif. Dit sou wel ‘n werkswyse kon wees om
elke boek afsonderlik te bespreek. maar aangesien die meeste werke wat hieroor
geraadpleeg is. wel bepaalde boeke saam bespreek onder die tipering van ‘n bepaalde
korpus (Brown 1984. Giles 1995 Pelser 1995; Schnackenburg 1974: Schweizer 1961), is
dit as werkswyse gekies. Uit die verskillende standpunte en argumente oor die saak is dit
duidelik dat daar in werklikheid geen eenstemmigheid is oor presies hoe die verskillende
korpusse in die Nuwe Testament ingedeel moet word nie. Die keuse wat gemaak is, is
gedoen vanuit die oortuiging dat dit verteenwoordigend is van ‘n redelike breé
instemming in Nuwe-Testamentiese geledere en 'so hanteer word deur Nuwe-
Testamentici wat die kerk as onderwerp bespreek. Die Evangelie volgens Matteus en die
Evangelie volgens Markus word afsonderlik bespreek. Die Evangelie volgens Lukas en
die Handelinge van die Apostels word saam bespreek onder die term Lukas-Handelinge
vanuit die oortuiging dat dieselfde skrywer verantwoordelik was vir beide (Kiimmel
1975:156). Die Evangelie volgens Johannes en die drie Johannese Briewe word saam
bespreek onder die term die Johannese Geskrifte vanuit die oortuiging dat die drie briewe
deur dieselfde skrywer geskryf is en dat hy en die skrywer van die Evangelie deel van die
Johannese gemeenskap is (Brown 1966:cii: 1982:30. 679%ev; Kiimmel 1975:445, 450).
Alhoewel die Openbaring van Johannes uit die dieselfde denkklimaat as die Johannese

geskrifte kom (Brown 1966:cii). word die boek wel afsonderlik bespreek vanweé die




totaal eiesoortigheid van die literatuursoort wat dit verteenwoordig. Wat die tradisionele

Pauliniese Briewe betref, word Kolossense, Efesiérs, 1 en 2 Timoteus en Titus nie saam
met die ander bespreek nie. Kolossense en Efesiérs word onder die term Efesiérs-
Kolossense wel as een korpus bespreek vanweé die feit dat hulle wat taal, styl en teologie
betref, ‘n eiesoortige karakter vertoon (Kiimmel 1975: 34levv, 346, 358ev; vgl Lincoln
1993:132ev). Dieselfde geld vir 1 en 2 Timoteus en Titus wat onder die term Pastorale
Briewe bespreek word (Pelser 1984:174). Hier word die feit dat hulle nie
gemeentebriewe is nie, maar persoonlike briewe met ‘n amptelike karakter, ook in
berekening gebring (Kiimmel 1975:367; Pelser 1984:174). Die ander word saam onder
die term Pauliniese Briewe bespreek. Anders as in Qie Nederlandse Geloofsbelydenis
(artikel 4) word die Brief aan die Hebreérs nie beskou as ‘n Pauliniese Brief nie en word
dit dus afsonderlik bespreek (Kiimmel 1975:401ev). Die Brief van Jakobus en die eerste
brief van Petrus (1 Petrus) word ook afsonderlik bespreek. Die tweede brief van f’etrus 2
Petrus) vertoon duidelike verskille van | Petrus (Kiimmel 1975:430evv). Daarom word 2
Petrus afsonderlik van 1 Petrus bespreek. 2 Petrus en die Brief van Judas word wel
afsonderlik bespreek, maar vanweé die ooreenkomste tussen die twee (Kimmel
1975:428evv) en die feit dat beide baie kort is, word die inligting van beide in een
samevatting saamgevoeg. Vanuit die oortuiging dat die hele Bybel die verhaal vertel van
God se handelinge met die mense wat Hy gemaak het, kan die Ou Testament nie
geignoreer word wanneer die kerk onder bespreking kom nie (Noordegraaf 1990:20; vgl
Westermann 1981:232). Daar is ‘n bepaalde kontinuiteit tussen God se volk van die Ou
Testament en van die Nuwe Testament. Uiteraard is daar egter ook ‘n bepaalde
diskontinuiteit wat deur die koms van Jesus Christus in die prentjie ingebring is en

waarmee rekening gehou moet word in die beskouing van die kerk.

1.3 HIPOTESE STELLING .

Die hipotese wat in hierdie deel ondersoek word, is dat dit uit die Ou Testament en
verskillende korpusse van die Nuwe Testament duidelik is dat die Skrif ‘n veelkantige
beeld van die kerk vertoon - ‘n veelkantigheid wat soms selfs byna teenoorgestelde
gesigte het en in baie gevalle ‘n weerspie€ling is van die eise van die omstandighede

waarin die kerk hom bevind het.




2. GOD SE VOLK IN DIE OU TESTAMENT

2.1 INLEIDING

Die beeld van die kerk in die Ou Testament word 